
శ్రీగురువన్దనమ్   ౧

శ్రీగణేశాయ  నమః ।
గురుర్బ్రహ్మా గురుర్విష్ణుః  గురుర్దేవో  మహేశ్వరః ।
గురుః సాక్షాత్ పరం బ్రహ్మ  తస్మై  శ్రీగురవే  నమః ॥ ౧॥
ధ్యానమూలం గురోర్మూర్తిః పూజామూలం గురోః పదమ్ ।
మన్త్రమూలం  గురోర్వాక్యం మోక్షమూలం గురోః కృపా ॥౨॥
నిత్యానన్దం  పరమసుఖదం కేవలం జ్ఞానమూర్తిం
భావాతీతం గగనసదృశం తత్త్వమస్యాదిలక్ష్యమ్ ।
ఏకం నిత్యం విమలమచలం సర్వధీసాక్షిభూతం
విశ్వాతీతం త్రిగుణరహితం  సద్గురుం  తం నమామి ॥ ౩॥
అజ్ఞానతిమిరాన్ధస్య   జ్ఞానాఞ్జన   శలాకయా ।
చక్షురున్మీలితం యేన తస్మై  శ్రీగురవే  నమః ॥ ౪॥
చైతన్యం  శాశ్వతం శాన్తం వ్యోమాతీతం నిరఞ్జనమ్  ।
నాదబిన్దుకలాతీతం  తస్మై  శ్రీగురవే  నమః ॥ ౫॥
అఖణ్డమణ్డలాకారం   వ్యాప్తం యేన చరాచరమ్ ।
తత్పదం దర్శితం యేన తస్మై  శ్రీగురవే  నమః ॥౬॥
స్థావరం  జఙ్గమం  వ్యాప్తం యత్కిఞ్చిత్సచరాచరమ్ ।
తత్పదం దర్శితం యేన తస్మై  శ్రీగురవే  నమః ॥ ౭॥
చిన్మయం వ్యాపితం సర్వం త్రైలోక్యం  సచరాచ్రమ్  ।
అసిత్వం దర్శితం యేన తస్మై  శ్రీగురవే  నమః ॥౮॥
సచ్చిదానన్దరూపాయ  వ్యాపినే పరమాత్మనే ।
నమః శ్రీగురునాథాయ  ప్రకాశానన్దమూర్తయే   ॥౯॥
జ్ఞానశక్తిం   సమారుహ్య తత్త్వమాలావిభూషిణే ।
భుక్తిముక్తిప్రదాత్రే  చ తస్మై  శ్రీగురవే  నమః ॥ ౧౦॥

అనేకజన్మసమ్ప్రాప్త కర్మధర్మవిదాహినే ।
జ్ఞానానల్ప  ప్రభావేన  తస్మై  శ్రీగురవే  నమః ॥ ౧౧॥
మన్నాథః శ్రీజగన్నాథో  మద్గురుః  శ్రీజగద్గురుః   ।
స్వాత్మైవ  సర్వభూతాత్మా తస్మై  శ్రీగురవే  నమః ॥ ౧౨॥
గురుః శివో గురుర్దేవో  గురుర్బన్ధుః  శరీరిణామ్ ।
గురురాత్మా గురుర్జీవో  గురోరన్యన్న విద్యతే ॥ ౧౩॥
బ్రహ్మానన్దం   పరమసుఖదంయోగినామప్యగమ్యం
ద్వన్ద్వాతీతం  గగనసదృశం తత్త్వమస్త్యాదిలక్ష్యమ్ ।
ఏకం నిత్యం విమలమచలం సర్వధీసాక్షీభూతం
భావాతీతం త్రిగుణరహితం  సద్గురుం  తం నమామి ॥ ౧౪॥
శ్రుతిస్మృతిపురాణానామాలయం  కరుణాలయమ్ ।
నమామి భగవత్పాదం శఙ్కరం లోకశఙ్కరమ్ ॥ ౧౫॥
గురుర్ధామ్నా  మహిమ్నా చ శఙ్కరోయో విరాజతే ।
తత్పదామ్భోరుహరజః కణాయాస్తు నమో మమ ॥ ౧౬॥
గురవే సర్వలోకానాం భిషజే భవరోగిణామ్ ।
నిధయే సర్వవిద్యానాం దక్షిణామూర్తయే నమః ॥ ౧౭॥
వన్దే గురుపదద్వన్ద్వం  అవాఙ్మనసగోచరమ్ ।
రక్తశుక్ల ప్రభామిశ్రం   అతర్క్యం త్రైపురం  మహః ॥ ౧౮॥

